
Moralaren indarra bidegabekeriaren aurrean

Izaskun Moyua - Emakundeko zuzendaria

Emakumeen aurkako indarkeria zauri latza da, munduko herrialde guztietan min egiten duena. Lurrean ez dago herririk minaren eta sufrimenduaren leku horri atea itxi dionik, ez dago herririk munduan emakumeen garrasia entzuten ez denik. Unibertsaletan unibertsalena da, jatorrizko arazoa eta arazoen ondorioa, gizarte-maila, etnia, adin, kultura edo herrialde guzti-guztietan gertatzen dena. 

Emakumeen aurkako indarkeria desberdintasunaren ikurrik bortitzena da. Emakume izateagatik bakarrik sufritzen dute indarkeria emakumeek. Eta ezaugarri makabro bat du: azaleratzeko modu bat baino gehiago du. Bidegabekeria horrek hainbat aurpegi ditu eta sinesmen jakin batean oinarrituta mendeetan zehar kutsatuz joan den lurra du sorleku. Izan ere, sinismen horren arabera, pertsona batzuk beste batzuen jabe izan daitezke, gizonak eskubide eta pribilegioen jabe dira, emakumeen jabe. Emakume horiek, berriz, ez dute euren gorputzaren jabe izateko eskubiderik, ez eta euren bizitzen jabe izatekoa ere. 

Emakumeen aurkako indarkeria ez da banakako ekintza soil bat. Gizonen autoritateari eusteko mekanismotzat deskribatu da, indarrean dauden genero-arauak indartzen ditu-eta. Hori eragiten duten faktoreak ulertzeko, botere-harremanen testuinguruari begiratu behar diogu. Tresna beldurgarri bilakatzen da indarkeria, eta hartara, aurre egitea eta eraldatzea eragozten du. Gizabanakoaren askatasunaren kontrako arma bihurtutako indarkeria da. 

Gaur, Emakumeenganako Indarkeriaren aurkako Nazioarteko Egunean, milioika ahotsek oihu egiten dute indarkeria honen aurpegi guztiak salatzeko: etxeetan bertan sortzen dena, sexu-erasoa, emakumeen trafikoa, behartutako prostituzioa, ohore-erailketak, sexu-esklabotza, genitalen mutilazioak, sexu-abusuak... eta abar. Han eta hemen, mundu osoan emakumeek jasaten duten izugarrikeria modu horiek salatzeko, izugarrikeria horiegatik sortu da feminizidioa terminoa, emakumeen kontrako genozidioa, zeina baldintza historikoek eragindako praktika sozial jakin batzuk daudenean sortzen den, alegia, emakumeen osotasun, osasun, askatasun eta bizitzaren kontrako erasoak ahalbidetzen dituzten praktika sozialak daudenean. 

Duintasunaren alde emakumeek abiarazi duten borrokak, barru-barruan gorde zuten eta egun ere gordetzen duten indar moralari esker iraun duenak, zein dimentsio duen ulertzen saiatu behar dugu. Izan ere, gaur «nahikoa da» esaten duten emakumeak dira borrokaren protagonista, bidegabekeriaren aurrean matxinatzen diren emakumeak, beren egoera salatzen dutenak, eta gure funtsezko eskubidearen, alegia, bizitzarako eskubidearen eta bizitza duin baterako eskubidearen bandera zuria goratzen dutenak. 

Eurak izan dira biktima, eta gaur egun ere, hala dira. Gauza askoren biktima, bereziki, ezaxolakeriaren biktima, ahanzturarena. Ez dakigu haien izenik, ez dugu haien aurpegirik ikusi. Arinkeriaz tratatu izan dira, bromak ere jasan behar izan dituzte. Azken urteotan, euren bizitzak espektakulu bihurtu dira; espektakuluaren biktima bihurtu dira, baita ere. 

Gaur, giza eskubideen aldeko borrokalarien palmares historikoan merezitako lekua eman nahi diet, gure eskubideen aldeko bide etengabe honetan merezi duten autoritatea eta protagonismoa. Egunez egun zenbat bizitza irabazten ari garen, zenbat erailketa geldiarazten ari garen zenbatzea. Horixe da egin diezaiekegun omenaldirik onena, horixe nahiko dute haiek ere. 

Herri honetako berdintasun politikak diseinatzen eta bultzatzen egon den azken hogei urte hauetan, Emakundek argi izan du emakume eta gizonen arteko berdintasuna dela indarkeria mota honekin bukatzeko bide bakarra. Gaur, beste behin, gizarteari erakutsi nahi diogu gure konpromisoa amets bat lortzeko bidean jarraitzeko. Hau da ametsa: XXI. mendea emakume eta pertsona guztien errespetuaren mendea izango da. Berdintasunaren mendea. Emakumeen bizitza eta askatasunaren aldeko mendea. 

